
Ita toku nung tang mezüngbuba Russia
aser Ukraine yimjung ken o jembir

Congress lenirtemi Sonia Gandhi otsü
kaket azüngtsü ajungshir

CM-i Hornbill Festival 2026 asoshi renemshiba asadang

Dimapur, Yimpoksüi/Nov. 10
(TYO): Aruya aliba Hornbill
Festival 2026 asoshi renemshiba
asadangtsü atema Nagaland
Chief Minister, Dr. Neiphiu Rio
mendenpuba sür High-Powered
Committee (HPC) aser sendaka
aliba departments den senden ka
November 10, 2026 nü Chief
Minister's Residential Complex,
Kohima nung mena liasü.

Iba senden nung tiptema
Hornbill Festival ayongzüktsü
asoshi sendakba ken o jembia
liasü. Iba mapang Protected
Area Permit (PAP), benjong
tenzükba sentong nung tongti
tesemdanger aser benjong
asoshi tanga nüngdakbatem
jembi.

Commissioner & Secretary,
Tourism, Kovi Meyase-i Naga
Heritage Village, Kisama nung

renemshiba indang tongmelang
agi lemsatep aser jana
ketdangsüba, chiyongtsü stalls
lapokba aser benjong mapang
mürekmejua alitsü asoshi stall
operators atema sensitisation
sentong ayongzüktsü
nüngdakba ashi.

Iba senden nung ano
amphitheatre area nung BBQ
Zone amenoktsü tebilemba
indang metetdaktsü aser state
nung yangluba osettem
ajungkettsü aser Kisama nung
coffee aser süngo densema
refreshments ya Nagaland nungi
adokba kisüng agütsütsü indang
jembia liasü.

Public Health Engineering
Department ajanga tzü supply
pipeline yanglushiba indang
metetdaktsü aser solar lighting
indang Power Department-i

lemsatepa liasü.
Senden nung long atsüba

sentong asoshi renemshitsü
indanga jembi, koba Hornbill
Festival nung tongtipang shilem
ka lir.

Benjong ayongzükba tesem
semdanger tourists tem
anisüngzüka aser kumzüka alitsü
atema signage, zebra crossings
aser tanga nüngdakba mera
agitsü CM-i nenshia ashi.

Pai November 13 nü state
tesem ajungalen lokti nübutsük
ayonga aliba indanga jembi aser
ajaki shilem agitsü ayongzüka
tim departments dang iba
sentong ayimsünga prokshitsü
tuyua liasü.

Iba senden nung Cabinet
züngsem, sorkar ketdangsür
aser department balala nungi
teshimtet nisungtem dena liasü.

Chief Minister Dr. Neiphiu Rio lenisüba kübok Hornbill Festival 2026 indang High-Powered Committee
senden ka Mongulbarnü Chief Minister's Residential Complex, Kohima nung mena liasü.

Dimapur, Yimpoksüi/Nov. 10
(TYO): Nagaland-Teacher
Eligibility Test (N-TET)
Examination 2026, koba
November 21, 2026 nung agitsü
liasü, iba tatidang ya tarutsü nung

totuyuba magütsü tashi thinena
atar, ta Asangla Imti, IAS,
Commissioner & Secretary to the
Government of Nagaland ajanga
November 10, 2026 nü sangdong
ka nung metetdaktsüogo.

N-TET Examination 2026 thinener

Kohima, Yimpoksüi/Nov. 10
(TYO): Nagaland Pradesh
Congress Committee (NPCC) tir
aser MP Lok Sabha, S.
Supongmeren Jamir-i Hombarnü
Congress party workers tem
dang saksalema alitsü aser taruba
elections atema renem tenzüktsü
ayongzüka liasü.

Phek District Congress
lenirtem aser frontal chiefs den
senden ka November 9, 2026 nü
Phek Town nung amendang,
tashi angaba aser nüburtemi
mulungba candidates shimtsü
grassroots committees dak tashi
lir, ta Jamir-i ashi. Assembly
Constituency Congress
Committees (ACCCs) ajanga
District Congress Committees
(DCCs) den angatettepa takok
angutsü asoshi Indian National
Congress (INC) nung tetemsü
lenir shimtsüla, ta pai ashi.

Candidates shimtsü aser
tenüng agütsütsü ACCCs dak
tashi lir, aser kota masüba
mapang teyari nüngdakra shisa
agiteptsü NPCC renema lir, ta
ashi.

Organisational structure nung
kasa shilem agitsü tongtipang ta
NPCC-i züngshir, anungji Phek
DCC-i tekeratiba nung senden ka
ayongzüka tazüng aliba NPCC

vice president post ka aser
DISHA züngsem ka asoshi
candidates tenüng agütsütsü pai
ashi.

INC nung züngsem tasen aika
adentsü teimla nung S.
Supongmeren Jamir-i party
lenirtem dang angatettepa
züngsemtem bendentsü aser
mangatettep madokdaktsütsü
mesüra telemsa malitsü
ayongzüka liasü.

Jamir-i lenirtem dang
telungjem nung alitsü aser
mangatettep adokbatem NPCC
general secretary N. Rosy
Thompson (Phek District In-
Charge), NPCC working
president Khriedi Theunuo (Zone
In-Charge) den lemsatepa
angatetteptsü shia liasü.

Jamir-i electoral roll indang
Special Intensive Revision (SIR)
onük nung ajemdaker jembidang
terenlok aliba atema INC aser
INDIA bloc tenüng asang saka
nükjidongji CEC Gyanesh Kumar
mapa nungi anendaktsütsü ya lir
ta ashi.

Iba senden nung NPCC
working president Khriedi
Theunuo, NPCC general
secretary Akuonuo Miachieo
aser Phek district kübok ACCCs
tir temia o jembia liasü.

Taruba elections atema renem
tenzükang: S. Supongmeren Jamir

Dimapur, Yimpoksüi/Nov. 10
(TYO): Central Nagaland Tribes
Council (CNTC) ajanga
Commissioner of Police,
Dimapur dang benjong aser
kiyimba mapang November 11,
2026 nungi January 31, 2027
tashi gari document jangjaba
mera khen asoshi anena atatsü
ayongzükogo.

Dimapur Police
Commissionerate ajanga gari tem
indang kuli kaket tem renemtsü
September 11, 2026 nü
metetdaktsü aser November 11,
2026 tashi atsülangba Council-i
athishia ashi.

Tang teinyakdak vehicle
document verification drives
ajanga senzüsemponger temi
timtem balala ajuruba indang
nüburtemi lemsatepba CNTC-i
ashi.

Road safety, gari
documentation shidak alitsü aser
traffic ozüng shidak amshitsü ya

tongtipang lir, ajisüaka nüburtem
khuret angateta itemjia süoki ia
bilemdangtsüla, ta parnoki ashi.

Tang nungi aoba ita tem kanga
tongtipang lir, kechiaser
Nagaland nung kiyimba mapangji
itangya lir aser iba mapang
districts balala nung kiyimba aser
lokti balala adenshiba alir aser
itemji January ita tashi aor. Kasa
mapang Hornbill Festival,
Christmas aser New year
benjongtem ajurur, aser item
ajanga nüburtem aser gari
senzüsempongba tali
kumdaktsür, ta CNTC-i ashi.

Iba mapang Nagaland nung
district balala aser kidanger states
tem nungi kiyir benjong nung
adentsü, kinunger tem
semdangtsü aser lokti maparen
aser benjongbentsü balala nung
adentsü asoshi Dimapur-i arur
mesüra ajanga senzür. Iba
mapang gari indang document
jangjaba mera tesashi agiba ajanga

menüngdakba nung
senzüsemponger mapang tali
agidaktsür, talisa tanur mesüra
teintet rongtem anir senzürtemi
timtem tali ajurur, ta ashi.

Anungji Commissioner of
Police, Dimapur dang November
11, 2026 nungi January 31, 2027
tashi 'vehicle document
verification drives' khen asoshi
soita atatsü atema nüngdakba
totuyubatem agütsütsü mepishir,
ta parnoki ashi.

Ibai ozüng amshirtem nem
timtem agütsütsü mesüra road
safety anemtsü tebilemba nung
masü. Traffic ozüng nung
aibelener, lendong ajurutsüsa gari
aniba, oset tali abenba mesüra
aibelen balala asoshi tapet mera
agitsü tim, ta ashi.

CNTC-isa Dimapur Police
Commissionerate dang
nüngdakba nung yariteptsü aser
volunteers tema agütsütsü
mulunga lir ta ashi.

Dimapur, Yimpoksüi/Nov. 10
(TYO): Ki o jen abensa maliba
aser ulushia aotsü asoshi tesem
peria maliba mechi Nagaland
sorkari Government Middle
School (GMS) Midland,
Dimapur ya anasa tesem kati
belentsü 'in principle' mulungogo,
ta Principal Director, School
Education, Shashank Pratap
Singh-i Mongulbarnü ashi.

Iba school indang Hon Jubilee
benjongmung sentong nung
jembidang, iba proposals ya
Deputy Commissioner, Dimapur
nungi aru aser iba atema
jembishinü tenzükogo aser
tekeraba nung renema school ki
tasen yanglutsü atema lenmang
lapoktsü imlar, ta Singh-i ashi.

Sorkari 1976 küm agiba sülen
tang iba school ya ali tasazük 95
by 36 feet shi nung lir aser
kaketshir 200 shi lir. Tang aliba
ki ya School Education aser
Health and Family Welfare
departments lemsar amshir,

anungji ulushitsü nükla mali, ta
pai ashi.

Government Higher
Secondary School (GHSS),
Sungro nung tesayur peria maliba
mechi Lotha Middle Range
Students' Union (LMRSU) ajanga
longkak aitba indang jembidang,
social media nung prokshiba
karbo shidak masü, ta pai Singh-
i ashi.

Iba school nungya Classes 6
nungi 12 tashi lir, kong Classes
6 nungi 10 tashi atema tesayur
toku lir, kong mathematics
tesayur ana, science tesayur ana,
Graduate Teachers (GTs) general
ana, GTs Hindi ana aser primary
teacher ka lir, ta ashi.

Higher secondary section
nung Classes 11 aser 12 atema
Post Graduate Teachers (PGTs)
pongu lir. Ajisüaka tesayur tetsür
ana mapang kasa nung maternity
leave agiba ajanga tesayur agi
meperi akum, ta pai ashi.

(Maneni tapak 2 nung...)

Nagaland sorkari GMS Midland
t e s e m  m e l e n s h i t s ü  m u l u n g e r

Benjong mapang gari document jangjaba anena atatsü ayongzüker

Kohima, Yimpoksüi/
November 10 (TYO): BJP
Nagaland State Scheduled Tribe
(ST) Morcha-i ayongzüka
November 11 nungi 18 tashi
Nagaland kübok district
headquarters 17 nung sentong
balala ayongzüka agitsü.

Hopta tepeyong sentong
balala ayongzüka agiba sülen
November 15 nü Tribal Pride
Day (Janjatiya Gaurav Divas)
amungtsü, koba Bhagwan Birsa
Munda asoba anogo nüngdem
nung amunger.

Kohima nung osangbenertem
den sensaksemba mapang BJP
Nagaland ST Morcha tir Thomas
Magh-i ashiba agi, tribal tem
maitsü, sobaliba senmang,
telongjem aser tangar asoshi
bendanga agüja tenzükba tanüla
benjungtsü atema iba sentong ya
kanga tongtibang asütsü.

Pai ashiba agi, Seva Saptah
ya mapang ka nung dang
district headquarters 17 prongla
nung amungtsü.

Magh-i, November 15 nü iba
sentong ya tribal temi linük
yangerba nung tongtibang
shilem agiba tushiba mapang ka

asütsü ta ashi.
Iba sentong ajangsa, nüjiso

atema raraba tribal tem tasü
aitba, lenisüba aser bendanga
agütsüba atema tetushi
agütsütsü, shirnoki parnok ali,
sobaliba aser maitsü wazüka
ayutsü atema pei taküm
bendanga agütsüogo.

Tribal tem senmang wazüka
ayutsü atema koda tongtibang
iba indang jembiba mapang
Magh-i, tribal tem ya sobaliba,
oshi, art balala, ken, tsüngsang,
sobaliba inyakyim aser tzü
mopung aser arem shiruru
wazüka ayurtem lir, ta ashi.

Maneni pai,  lisopurtem
maitsü wazüka ayutsü
nüngdakba indang jembi aser
lanurtem dang pei sobaliba aser
inyakyim nung tera yangluoak
alitsü ajungshia liasü.

Kasa mapang nung BJP
Nagaland ST Morcha General
Secretary Vekho Nakro-i,
Tribal Pride Day koba dang
Janjatiya Gaurav Divas ta ajar
iba anogo indang metetdaktsü.
Iba anogo ya November 15 nü
Bhagwan Birsa Munda asoba
anogo amunger, shiba nüjiso

atema rarba tr ibal tem
rongnung ajak dang
nüngtugutiba aser  lokti
temelenshi asoshi inyaker ka
liasü.

Nakro-isa, Birsa Munda-i
loktiliba aser tamangba yimsü
asoshi teyari agütsüba indang
metetdaktsü aser ashiba agi,
telongjem, social awareness,
merekmeju aser sobaliba
wazüka ayutsü atema pa
tesayuba agi putu aika
ajungmesoa arudar.

Tribal Pride Day ya tesüiba
mapang benjungba ka dang
masü saka iba ajanga longjemer
tribal tem maitsü, oshi, sobaliba
aser ali rongsen wazüka ayutsü
asoshi lepshia metetdaktsür, ta
pai ashi.

Pai nüburtem aser talisa
lanurtem dang pei taküm
bendanga agütsüba tribal tem
nem tetushi agütsütsü, sobaliba
maitsü wazüka ayutsü, tzü
mopung wazüka ayutsü aser
telongjem, tasü aitba, ochi
obendang aser  peisasa pei
akhümtsübuba amala
tangatetbatem maneni
ajungkettsü ayongzüka liasü.

BJP Nagaland ST Morcha-i ayongzüka Tribal Pride Day amungtsü

Dimapur, Yimpoksüi/
November 10 (TYO):
Additional Deputy
Commissioner, Mokokchung,
Atsungba Walling, NCS-i,
November 10 nü Treasury

Office, Mokokchung nung
Digital Life Certificate (DLC)
Campaign 5.0 (Jeevan
Pramaan) tenzüktsüogo.

Linük ajunga nung
ayongzüka a

Mokokchung nung DLC Campaign 5.0 tenzükogo

Nagaland sorkari GMS...      (TAPAK 1 NUNGI...)
Nüngdakba mera agitsüsa iba

osang ya sorkar nem mapang
shidak nung magütsü.
Department-i PGT Political
Science tesayur ka khen atema
yoktsü telemtetba agiogo aser
PGT English tesayur ya la indang
maternity leave tembangba sülen
Mongulbarnü nungi mapai
tanaben arutsü imlar, ta Principal
Director, School Education
ajanga ashi.

Directorate-i primary aser
graduate teachers indang posting
ketdang asür aser PGT postings
aser transfers ya sorkari ketdang
asür. Leave balala agir atema
substitute tesayur shimba
inyakyim department-i anenogo.
Temelen yoktsü asoshi school
heads temi jelia Directorate nemo
sang metetdaktsütsüla, ta pai ashi.

Nagaland School Education
Service Rules, 2017 nungbo
tesayur shia anogoshi tajemba agi
classes pezü agitsü shia lir, saka
GHSS Sungro nung tesayur aika

anogo nung classes asem dang
agiba osang lir, ta Singh-ia ashi.

Yimtsüng aser wards aika nung
government school balala asem
mesüra pezü lir. Kaketshir tem
Government Primary School
nungi Government Middle
School-i aor aser iba sülen
Government High School bushir
aser ajak nung transfer certificates
meshitsüsa akumer, koba ajanga
enrolment nung kongshir aser aika
school züngpeter anener, ta
principal director-i ashi.

Government schools aser
offices ajunga nung SMiLE app
amshi tenzükogo aser
Directorate nung biometric
attendance amshir, koba
government schools tem nunga
amshitsü, ta Singh-i metetdaktsü.

Singh-i iba sentong nung hon
jubilee nüngshilong lapoktsü,
Senior SDEO Dimapur Kitoshi Z.
Swu-i jubilee hall semzüktsü aser
DEO Dimapur Mugaho
Zhimomi-i souvenir sayaja liasü.

Dimapur, Yimpoksüi/
November 10 (TYO): Itashia
amenba Chümoukedima
District Planning and
Development Board (DPDB)
senden November 10 nü Land
Resource Center, Rüzhaphema,
Chümoukedima nung menogo.
Senden ya Advisor for Urban
Development and Municipal
Affairs & Chairman, DPDB,
Chümoukedima Zhaleo Rio
lenisüba nung agi aser Advisor,
Industries & Commerce,
Hekani Jakhalu-ia shilem agia
liasü.

Senden nung DPDB
mendenbuba Zhaleo Rio-i
züngsemtem pelashishia agizük
aser parnoki teka amteper
inyakba atema kanga pelaba
lemsatep. Pai, officer tem dang
district terenlok atema
longjemer inyaktsü mepeshiba
den December ita nungi DC
Conference Hall yanglushi
tenzüktsü ta ashi.

Taoba senden minutes
lepareprangshiba mapang ADC
Chümoukedima, T. Lemlila
Sangtam-i, züngsemtem dang
TB Mukt Bharat Abhiyan
kübok TB Nikshay Mitras
akümtsü mepeshia liasü. Laisa,
DC aser ADC nati  ta trok
atema Nikshay Mitras akümtsü

atema tenangzükba agiogo, ta
ashi.

Census exercise dak
sendakba nung lai, population
enumeration atema self-
enumeration 2027 küm January
ita tenzüktsü, ta metetdaktsü.
Field trainers aser officer tem
training tembangogo aser
enumerators aser supervisors
tem training November ita
tatembangbuba hopta agitsü
lateta lir ta ashi.

ADC-isa, November 13 nü
lokti nübutsüka merekmeju
sentong ya ayongzüka agitsü
aliba metetdaktsü, aser
department ajak dang state
kübok tesem ajak den külemi
iba sentong nung shilem agitsü
mepeshia metetdaktsüogo.

Senden nungsa Advisor for
Industries and Commerce,
Hekani Jakhalu-i, Toluvi nung
tawa CM Yarn Bank lapokba
ya koda tongtibang iba indang
metetdaktsü. Laisa, local
sütakertem nongita yaritsü koda
tongtibang iba indang
lemsatepba den
ketdangsürtemdang iba facility
ya takok tashi amshitsü aser iba
scheme ajanga
ajangzükdaktsütsü atema state
nung sütakertem nem takokba
tashi tangazükba agütsütsü

mepeshia liasü.
Senden nung board-i

shisaluyim rijutem upgradation
onük benoka sensak asem. Ken
o kanga junga asadangba sülen
Government High School,
Tenyiphe-1 ya Government
Higher Secondary School-i
upgrade asütsü asoshi abentsü
bangjem. Government Middle
School, Diezephe ya
Government High School
kümdaktsütsü atema benokba
agizükogo, ajisüaka tesayurtem
tapet ali nungdang aser
kaketshirtem enrolment
tajungba aküm nungdang school
jenjang ajungkettsütsü. Borad-
isa, Sinai Mission School
Kukidolong nungi Seithekema
C, Chümoukedima-i belener
aotsü benokba agizüka liasü.

Maneni DPO,
Chümoukedima, Department of
Land Resources, Alemla Aier-
i, department inyakyim indang
PowerPoint presentation ka
agütsü. Senden ya
mendenbubai tepela o jembir
tembanga liasü.

Senden tembangba sülen
Advisor Zhaleo Rio aser DC
Chümoukedima, Polan John nati
aniba team ana ar atsütepa
liasü, koba Advisor team-i koka
liasü.

Chümoukedima DPDB senden menogo

Dimapur,  Yimpoksüi/
November 10 (TYO):
NSCN/GPRN-i MIP ajanga
Dy. Kilonser Kiyeto Zhimomi
November 10 nü asüba osang
angazüka aoksaba aser mang
ayimba lemsatepogo.

Asür Kiyeto ya Sakipheto
yimtsüng nungi lir, shiba Naga

National movement nung 2025
küm aden aser mapang balala
nung pai akokba tashi tenzüka
aruogo.

Mangyim jashi tia nung
aliba mapang onoki asür
kinungertem den asükhu
lemsateper, ta kasa sangdong
ajanga metetdaktsü.

NSCN/GPRN-i asükhu lemsatep

New Delhi, Yimpoksüi/
November 10 (Agencies):
Mongolbarnü Congress
Parliamentary Party
Chairperson, Sonia Gandhi
indang taküm otsü kaket
'Belonging: A Journey of Love'
sayaogo.

Congress lenirtemi, iba kaket
ya la nija taküm, yimtenren
nung lai ajangshiba aser India
nung ketdangsübaren nung lai

shilem agiba otsü kaket lir,
anungji la junga angatettsü
atema iba kaket azüngtsüla, ta
metetdaktsü.

Andhra Pradesh Congress
Committee (APCC) tatong Tir,
Gurunadham-i, Mongolbarnü
Sonia Gandhi-i lai züluba taküm
otsü kaket sayaba atema pelar,
ta metetdaktsü.

Paisa, "Iba kaket ya mapang
tetemsü ka nung sayaogo,

kechiyong BJP-i yimtenren
tsütsü la tenüng menüktsütsü
meranger aser la nem aibelen
aika tongloktsür. Anungji iba ya
BJP nem telangzüba tajung ka
agütsüba lir, aser India nunger
puti otsü nung shilem ka aser
kanga tongtibang kaket ka
asütsü," ta metetdaktsü.

Congress party otongdar
Surendra Rajput-i, "Iba kaket
sayaba ajanga nüburtemi Sonia
Gandhi-i ajangshibatem
metettsü aser la dak sendakba
tai tangatetba aika jangjatsü," ta
metetdaktsü.

Rajput-isa, "Sonia Gandhi-i
züluba kaket iba kija ya lir, aser
iba kaket nung lai ajangshia
arubatem keta lir. Iba kaket
ajanga ochi metettsü aser lai

ajangshibatem ajaki metettsü.
Ajaki iba kaket azüngtsüla," ta
ashi.

Paisa, "Atangji BJP, RSS
aser Hindu-Muslim politics
asaya telemsa adokdaktsürtemi
iba kaket nung aliba
tatalokbatem nung ajemdaker
mangatettep adokdaktsütsü.
Parnoki tasüngdangbatem
akatsü. Ajisüaka itemji langzütsü
atema onok renema lir," ta ashi.

"Onoki mepishinübaji iba ya
dang lir: Sonia Gandhi kaket
züngang. Sonia Gandhi
angatetang aser taaktsü meketi la
indang jembitsüba dang nungibo
la akhümtsübuang," ta pai ashi.

Congress lenir Abhishek
Dutt-i, "Timtem tulu
ajangshirtem atema iba kaket ka

tajungshiba ka asütsü. BJP aser
Ato kilonser Modi-i la aitsüba
mapang nung (Sonia) Gandhi-i
la arrla ayu," ta metetdaktsü.

"La dak taremzük liasü.
Nisung aikati iba kaket azüngtsü
aser ibaji ajanga la nungi
tajungshiba angutsü ni imlar," ta
paisa shisem.

'Belonging: A Journey of
Love' kaket nung la lanuwa
Italy nung aliba, 1965 küm
Cambridge nung lai Rajiv
Gandhi ajuruba, Nehru-Gandhi
kibong nung la züngsemba, 1984
küm Indira Gandhi khasetba,
1991 küm Rajiv Gandhi pokseta
südaktsüba, lai Ato kilonser
akümtsü memelungba aser la
Congress Tir inyakba otsütem
densema lir.

Congress lenirtemi Sonia Gandhi otsü kaket azüngtsü ajungshir

Congress MP Sonia Gandhi-i la indang kaket "Belonging: A Journey of Love" sayaba noksa
nung angur.

SANGDONGER
1. Electricity Act, 2003 nung Section 62 aser Section 79 (1) (d) kübok aser Central Electricity

Regulatory Commission (Conduct of Business) Regulations, 2023 kübok Regulation 15
(1) (a) aser Regulation 23 den külemi Central Electricity Regullatory Commission (Terms
and Condition of Tariff Regulations) 2024 kübok North Eastern Region Strengthening
scheme XIII nung assets atema determination of Tariff petition meshir.

2. Tekalen shia aliba Transmission system nungi beneficiaries ji: (a) Govt. of Arunachal
Pradesh (b) Assam Power Distribution Co. Ltd. (c) Manipur State Electricity Distribution
Co. Ltd. (d) Meghalaya Energy Co. Ltd. (e) Power & Electricity Dept. of Mizoram (f)
Dept. of Power Govt. of Nagaland (g) aser Tripura State Electricity Board (h) CTUIL lir.

4. Determination of tariff atema yangluba application copy ka applicant indang website www.powergrid.in
nung lir.

5. Determination of tariff atema proposals indang application nung tebilemba mesüra tashishiba kar danga
lira beneficiary densema nisung mashie kati iba notice agütsüba sülen anogo 30 tsüngda Secretary,
Central Electricity Regulatory Commission, 6th, 7th & 8th Floors, Tower B, World Trade Centre, Nauroji
Nagar, New Delhi-110029 (mesüra Commission indang office aliba tanga tesem nung) tashishiba
agütsütsüla aser copy ka applicant nem corporate office indang address nung agütsütsüla.

http://www.powergrid.in

Itasen Mangurtem & Makamaitertem
Shisabulu Mongpu !

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Joko küm tatembangleni aru metetmeteta kija-
kibongtem aika nung tsüraburtem shisabulu
tenzükogo. Iba shisabuluji talisa ita aika itasen

mangurtem, itasen tila achirtem aser anogo shia
aayanga kibong mesür tsüraburtemi ajangshir.
'Chuba chiri aya memetet ama' iba shisabulu ya
takataitertemibo memetettsü. November ita nungbo
tanurtem school fees sangküm February ita tashi
züngtsütsü, iba sülen mapang tatsüka dang lirbo
admission agitsütsü aser uniform set ana-asem den
kaket alitsü atema sen kanga nüngdakba mapang
ka. Tanurtem küm piyong meranga zünger takok
ngua class temabai atudang tsüraburtem pelar,
ajisüaka iba denji külemi senotsü khureta tuluba
ajangshir. Iba dak alia Khristmas aser Küm tasen
benjung atema benjung süoshi alitsütsü aser
benjung dak aketba mapa tapu aika inyaktsütsüsa
akümer; item ajakji sen agidang inyaktsüba
mapatem lir. Ano küm piyong sen temtemlok nung
apur lia arurtem atemabo ano khuretji khenyongi
balaka, kechiyong küm tembangba mapang lokti
balala dang apuba sentsüh den külemi sen tetemlok
agütsütsüsa akümer. Küm aika tejaklen asen lima
nung mapa inyakertem union katibo itasen ita aika
manguba ajanga tejashi nung Khristmas anogo
nung longkak aita amongtsü amokmerenba
tatalokba-a liasü. Yisu Khrista asoba benjungmong
mapang ya tilartem aser sensakertem atemabo
tebang agi meshitetba timtem aika ajangshiba
mongpu ka lir. Sorkar mapa inyakertembo itasen
mapang shidak nung angur, ajisüaka private nung
itasen tila chia mapa inyakertem aika ita aika itasen
magütsüi okrongdaktsüba nung yabo
teshisadangtsü lir ta bilemer. Ano külen itasen
mapang shidak nung manguba ajanga kibongtem
senotsü sentong-a raksatsür. Aji oda, mapabo
mapang shidak nung inyakdaktsü, saka itasenbo
mapang shidak nung magütsü ta süra, mapa
inyakertemji kechi agi pei kibong mesüa alitsü?
Asen lima nung regular purtembo aika mapai junga
moui itasen tajung achidang, anibelema mapa
inyakertembo mapang shidak nung itasen mangur,
ibayongji mapang shia longkak aitba osang asenoki
angashir. Atangji asen Kümtetdakba Yisu Khrista
shia aruba benjungmong yabo tanelar benjung ka
lir, ajisüaka meimchir asünungji chiyungtsü aser
aben-süoshi makai sentsüh khuret bener benjung
pelatepa memongtet. Aji oda makamaitertem
atemabo iba mongpu ya shisabulua amongba
mongpu ka dang kümdaktsür. Taküm aliba
Tsüngrem dak mamanger pei tangar Hindu
nungertembo Durga Puja aser Diwali benjung ama
nung mapa inyakertem aser pensioner tem nem
itasen-a jelia agütsür aser 'bonus' agütsür. Tang
tesüsa Diwali aser Chhath benjungtem nüngtem
nung Uttar Pradesh, Gujarat, Uttarakhand,
Rajasthan, Karnataka, Bihar aser Tamil Nadu
densema state 13 nungbo 'dearness allowance'-a
tutsüogo. Taküm aliba Tsüngrem dak amangba
asen lima nungbo Khristmas mongpu nung pei
tangar amaji meinyakteter, ibayongji Khrista asoba
benjungmong nung aika pelanüaka mepelateti
amonger. Asenok tamanger lima nungbo itasen jelia
agütsütsü mesüra 'Khristmas bonus' agütsütsübo
toktsür itasen aser taa-a mapang shidak nung
magütsüteter!

TANÜ AOR TAMANGER LOKTI KECHI
AGI SHIRANGER ?

~ L . Kika  Pongener

(Yashi adok nungi...)
Asen tsürabur Khristan yimsu magizükdang limapur mapang

nunga; nisung kar alu nung, arem meta kar nung, tzüpo nung;
mesura apu-züng nung ashira menar….Tasütsüsa mapang
talangka yareta shirangba otsü angazüka aru. Anungji iba ashira
menabaji koba arem meta ka nung asüm aser mena (?) Ibaji
metettsü atema mipong alepa an tokdang. Mesura arasener kar
dangi orr asüngdanga….Koba meta ka nung ashira menar yareta
shiranger (?) Ibaji metettsü meranga bushi. Ajiser, koba meta nung
asüm  (?) Mesura mena  (?) Aji meteter külen dang Ak  aser An
tepong tarak maket bener oa; iba meta nungji 'Anu jazüka' tenla
agütsür shirangji anepba otsü angazüka aru.  Aji oda, alu chen
apu-züng nung ashira mena-a yur; meta tangalen oa 'Anu Jazükja'
senzüba agi shirangbaji maneptsü. Tamasa ashiraji kong mena
aser asüm (?) Ibaji kanga junga bushidangtsüla. Anungji tamasa
apu-züngji  külema meruktettsüla.  Tsüraburi  shin o
jembiba…."Kong nungi tenzük (?) Mokden nungi tenzük"…. Aji
oda, kechi mapa sudir suaka; tetenzükba teraji mebushi tashi
majungtsü. Lokti ka yareta shirangbaji odangbo meshiranger;
ashiko, tetenzükba tera ka alitsü sudi. Iba tetenzükba teraji kanga
junga mapang agia bushia atsüteta meintokra lokt ij i
mesungjemtsü.

Asen tsürabur yim o yim na tsükchitepa; tokolak bushitepba
aser leptep-tsüngtep mapang nunga….Tsükchir den raratsü
tongpangi anir aotsüsang tanishisang  'Anpongsang'-i  anempong
raksa-a aibelenba agi tongpang tamakok anguba aser chirepba
otsü lir-ko. Ibaji mesuka, tanü asen Aor yimden, arogo, mungdang
aser lokti maneptetba tashitak agi shirangba ya…..Ashiko,
tanidaker nutsüng tai masü…..Saka apu-züng/meshizüng nung
lennir/tanishir kari aibelenba ajanga asen lokti ya tangatettep
kati maruteti mapang talangka yareta shiranger asü (?) Anungji
tamasa apu-züng/atepzüng khen meyipa repranga ibaj i
meruktettsüla. Ano lennirtemia ozü tsüngden nung shianga-ia
tekongshi ta tekong meranga mekazüi….Lennirtemi pei tashimait
aser metokmeperi kar l ira….Ibaji hau ta shitettsüla aser
agizüktettsüla. Tangar kintemibo Ao kin-ji tejakleni aoba kin aser
lenla ajak nung samanir ta ajar….Saka ano khen-khenbo mashi-
memetetba kin ka mesuka; kanga junga meshisadangi "Pokpo
yimyim" amai….Tongmelang telemtetba ka agia yur atapisua
kazütepba….Iba telemtetba nungjibo tatempang makümtsü ama
bilemer.

Tanga lokti ajak oda yutsür, tanü Aor mungdang 'ABAM'
maneptetba tashitak ka agi yareta shiranger amai shiranger.  Tanü
Ao mungdang (ABAM) obendangdak sabang (Court) nung ken o
tepdaka akaba ya züba-züba-a toktsütsüla masü amai bilemer.
Ajiser, Aor aika temulung nung animesungzükteti shisa bulur
aser tebilemtsü akar. Aji oda, mungdang lennirtem aser  lim
arogotem nung Pastor-temi anir arogo lennirtem tebilemtsü ka-a
shisa bulur asü mebulur (?)….ta aiben shisadanger. Aji oda, ilang-
ilanga tongmelang telemtetba ka agiba yagibo tatempang ka
makümtsü amai bilemer. Azüklen lungdem tuluka sendaka yua
lir amai angur….Aser iba lungji kodang tsüktsü (?) ta kanga tsübua
tsübuseta repranger….!!! Ashiko, koda masüba tensa tia kar
ajurunungbo….ta kanga tsübuseta bilemer….!!! Aor lennirtem, lai
poti metetertem, sannukertem….Temzüng-ozüng agi arakbanga
longjemtsü merangba agi dangbo asen mungdang ya tangatettep
kari marutettsü asü….ta nubur aikati shisadanger. Aji oda, tim-a
ta bilemra….Ano yimjung lenmang khen bushidangtsüla-a ta
bilemdanger. Aotsür Aor lennir ajaki ano khen kanga junga
bilemdangtsüla ka lir amai aikati  shisadanger.

- Tangsen Lemtur



Khrista ochi takokba
"Aser tongtibangtem aser aintem rakzüker, item

madak takokba küma pai item jungkai adoka
sayuogo" Kolosi 2: 15.

Yisu Khrista aser tenyartem tenzükba mapa
nung tashishitsü ka adokbaji tepuokertem nüji
küma yoktsü ta sayuba nung liasü. Ibai
tesayuba peria magütsüba ajanga liasü.
Asenoki tamajungba tashi den koda tsükteptsü
aser puoka alirtem koda nüji kümdaktsütsü
shisadangdi.

Kangkidong tejakdang Tsüngremi ain agüja
shimtetbatem  - Yisu aser pa tenyartem - alima
tamajungba tashi den tsükteptsü asoshi ain
nüngdaka llasü. Saka kangki nung aser shia
aruba nung tanela tongpang rara teti asoshi
temelenshi ka bener aru. Mezüngbuba nung
Yisu asüba aser shia aruba ajanga ammang
aser yimli nung yimsüsürtem ain samatsü (Kol.
2: 15). Kangki jakdang, "Kotak nung aser alima
nung ain tashi" Khrista nem magütsutsü liasü.
Saka tang shia aruba Khrista dak tashi ain
ajak kar (Mt. 28:18). Kangki ajanga satanji
tamakoker tsükchir ka kümdaktsü, aser
shirnok Khrista dak lir parnok madak pa tashi
kecha maka. Khristar takokba aser satan
tamakokji tsükchir den raratepba nung
mezüngbuba takok meraji lir.

Tanabubaji, Khrista asüba aser shia aruba
nung tamanger ajak taküm lidaktsür aser tang
kotak nung pa den mendaktsür (Ef. 2:5,7). Na
joko tezü nung alir masü, na Khrista den, shiba
tashi ajak aka pa den  amener. Tamajungba
noktangtsü asoshi Khrista ain angatettsü
nüngdak. Tamajungba den raratsü Tsüngremer
raraba sobutsübaji ne mapa. Tamajungba
madak takok anguba nung shilem agir nia
kümdaktsüba asoshi Yisu, Ne tenüng asanger.
Maneni tamajungbaji noktangtettsü Nai
yariang ta asenoki shidi.

Telangana state nung tebur kari Khristan tetsür ana dak azük

Telangana nung Rangareddy district kübok Almasguda nung Hindu nunger kari Khristan
tetsür ana dak azükdang tangokba noksa nung angur.

November 10,  2026:
Telangana state nung tebur
telok kati Khristan tetsür ana
dak azükba sülen linük tesem
ajaklen tamangertemi iba
tatalokbaji aitsür.

Khristan tetsür ana jagi
Hindu nungertem Khristan
yimsü dangi meyipdaktsütsü
meranger, ta tena nem tai
tonglokja tena dak azük.

Iba tatalokba ya ita ana
tejaklen Telangana nung
Rangareddy district kübok
Almasguda nung ataloka liasü
saka video ji November ita
tetenzüklen ang social media
nung prokshi.

Khristantemi police station
kima longkak aitba sülen
police-i Khristan ana dak
azükertem rongnung nisung ana

maitsübo jangjaba sülen
tenaprong puogo.

Video nungji tebur kari
Khristan tetsür  ana dakji
azüker. Tetsür ana jagi school
tanurtem nem chocolates agüja
Khristan yimsü dangi
meyipdaktsütsü merang, ta
tena nem tai tongloktsü,
ajisüaka tetsür ana jagi, küna
kiyong nung kinüngertem ajurui
aruba dang lir, ta ashi.

Ajisüaka tebur kati tena dak
tejak nung maaoktsür aser o
tamajung ashir.

Tetsür ana jagi tatok meshir,
ajisüaka tena dang taochi
mesayui maneni azük.

Tetsür ana rongnungji ka
indang nükrangtsübo raksa.

Iba video temai adokba
sülen November 4 nü Dalit

Christ ian organizations-i
longkak aita aibelenertemji
puang, ta takhangba agütsü.

Dalit nunger Khristantemi
longkak aitba mapang nung
Hindu nungertemia
Khristantem anema yimyim
ayim. Iba mapang nungji tensa
azüoktsü atema police aika
yoka liasü.

Khristan lenir temi iba
tatalokba aitsüba den külemi
iba tatalokba ya jungjunga
bushisüngdangang, aser
Khristantem nem security
agüjang, ta takhangba agütsü.

Taoba mapang Telangana
nung minister, Sabitha Indra
Reddy-ia  X ajanga iba
tatalokba aitsü aser yimsü
temeden wazüka ayutsüla, ta
metetdaktsü.

November 10, 2026: Libya
nung Islamic kiralongrartemi
Egypt nunger Coptic Khristan
ka den par medemer Muslim
nunger ana apuba sülen pa
dang Khristan yimsü toktsür
Islam yimsü agizükang ta ashi,
ajisüaka pai Khristan yimsü
toktsütsü memelungba agi
tepset.

Arrshi küm 20 Khristan,
Milad Malak chioktsü atema
sen akhangba ama senji agütsü,
ajisüaka parnoki pa
reshikangshiba sülen tepset.

September 2 nü Malak den
par medemer anaji Egypt nung
aliba Sabrbay yim nungi mapa
bushia Libya-i ao, ajisüaka
Libya kübok Zliten yimti nung
parnok apu, ta Malak teno
Madonna-i metetdaktsü.

Malak den par medemer
Muslim nunger ana kibongtemi
parnok chioktsü atema parnok
apurtem nem dollar sen 14,000
shi agütsü, saka Malak bo
mechioki reshikangshiba sülen
tepset, ta laisa metetdaktsü.

"Onok dang akhangba ama
ozüia sen 4,700 agütsüogo saka
parnoki pabo mechiok," ta lai
metetdaktsü.

Malak-i Muslim yimsü alia

amangertem dangji "Nenoki ni
anük alangsa nunga ni kodanga
Khristan yimsü metoktsütsü," ta
ashi.

Open Doors teloki, "Libya
nung Islam yimsü alia
amangertemi pa Khristan, ta
metetba sülen pa dang Khristan
yimsü tokjang ta anogo aika
rongshia liasü. Iba mapang
nungji parnoki pa kanga
reshikangshi. Ajisüaka Malak-
i Khristan yimsü toktsütsü
memelungba agi pa tepset," ta
metetdaktsü.

Malak tasümangji Egypt-i
bener aruba sülen October 28,
2026 nü Sabrbay nung aliba
Church of the Archangel
Michael Tenla kidang asüpila
sentong agi.

2015 küm February ita
nunga Libya nung Islamic
kiralongrartemi Egypt nunger
Coptic Khristan 20 tekolak
tangzüka lepseta liasü.

Tang alima nung
Khristantem alitsü atema linük
tamajungtiba 50 rongnung
Libya ya jenjang 9buba nung lir
(Open Doors World Watch
List).

Libya nung nütsüng shilem
0.5 dang Khristantem lir.

November 10, 2026: West
Afr ica nung a liba linük
Liber ia  t esem ajaklen
kaketshirtemi Yisu Khrista
ajanga tekümtet bushir, ta
osang ka ajanga metetdaktsü.

Tesüiba küm ka tsüngda
FORGE ministry-i training
agütsüba sayutsüngirtem linük
tesem a jaklen prokshia
Khrista  osangta jung
sangdonger; yamaji jila aser
yimtitem nung aliba school
aika nung tanela asentenshi
milak jangrur.

Osangbener  den
jembidang FORGE Ministry-
i, Arogoi ayongzüka agiba
sentongtem aser nütsüngsüba
sentongtem ajanga küm ka
tsüngda kaketshir 45,000 dak
temai Khrista agizükogo, ta
metetdaktsü.

Yaküm November ita nung
mezüng Liberia tesem balala
nungi nisung 400 shi adenshia
Ministry-i training agüja liasü,
aser schools/colleges nung
Khrista osangtajung proktsü
atema lanur 28 nem wadang
nunglokja liasü.

Ajioda parnoki linük tesem
ajaklen school t em aser
college tem nung Khrista
osangta jung lemsatepba
ajanga kaketshir  a ika ti
Khrista agizük.

FORGE Ministry nung Tir,
Charlie Marq-i, "2025 küm
item tamangertem training
nung adentsü atema aru.
Tsüngremi amshitsü atema
tongmelang nisungtema
amshir, ta tangatetba nung
parnok aru. Ajioda tang alima
tesem ajaklen ochi ajanga
lenmang lapoktsür," ta
metetdaktsü.

Ministry indang Multiplying
Movements mapatong ajanga
FORGE ministry-i Khrista
osangtajung lemsatepba sülen
nütsüngsüba sentongtem agir,
aser tamangertem dang tangar
den osangtajung lemsateptsü
ajungshir.

Marq-i,  Liber ia  t esem
ajaklen kaketshir temi
Tsüngrem O atema tzürar
aser  tang mezüng Yisu
Khris ta  a tema  a ika ti
temelungjang kishi lapoker, ta

metetdaktsü.
"Kodang nisungtem taküm

anokshidir parnoki taküm nung
langa nüngdak, ta rajemer.
Tang putu lanurtem ya kanga
tsübua tarendakba aliba
lanurtem lir, ajisüaka parnokisa
tanela atema-a kanga tzürar,"
ta pai metetdaktsü.

Marq-i, Muslim tsür kati
Islam yimsü toktsüba sülen
anogo ka dang lirbo bapti aser
lai taküm kuli agütsütsü atema
tasütait tanela angu, ta ashi.

"Lai lenmang nung Muslim
nunger  tebur  kar  a juru,
ajisüaka lai kecha metsübui
pa rnok den Khris ta
osangtajung lemsatep aser
Khrista agizüktsü ajungshia
liasü," ta pai metetdaktsü.

CBN News-isa US tesem
balala nung lanurtem madak
Kibubai mapa inyakba indang
documentary "Revival
Generation" adokogo.

FORGE Minist ry- isa ,
tanela  asentenshi milakji
Liberia nung dang masü saka
Somalia nunga adokdar, ta
metetdaktsü.

Liberia nung kaketshir 45,000 dak temai Yisu Khrista agizük
Libya nung Egypt nunger Khristan ka tepset

AO OSHI ANGAZÜKDAK:
TANÜ ANGAZÜKTSÜBA OJANG

Temdangrang

(adj) Meshisadangi inyakba (random)

* Telok nung temdangrang telemtetba agiba agi tamakok angur.

Temjirüji

(adj) terata, junga telemtetba magitet (indecisive, irresolute)

* Ni tanü kechi inyaktsüar memetet temjirüjia liasü.

Imphal, Yimpoksüi/
November 10 (Agencies):
America nunger film yanglur
aliba nungi military trainer
akümba nisung ka aser Ukraine
nunger trok anema anti-terror
ken o benoker aliba National
Investigation Agency-i
agintsüba sülen parnok Delhi
nung tepuokdak ka nungi bail
nung chiokogo.

Matthew VanDyke aser pa
den külemi aija alirtem
Hombarnü New Delhi nung
Tihar Jail nungi chiokogo.
National Investigation Agency
(NIA)-i, parnok indang final
chargesheet nung Unlawful
Activities (Prevention) Act
(UAPA) indang provision tem
aginba sülen parnok ya chioka
liasü.

Iba melena prosecution-i,
immigration aser visa nung
aibelenba atema-ang ken o
benoktsü lemtetogo. Iba ajanga
Delhi court kati parnok nem bail

agütsüogo aser defendant tem
India toktsür aotsü temelaba
agütsüogo. VanDyke indang
travel clearance ya 2027 küm
February tatem tashi
atsülangtsüogo.

Parnok ya India arrtsü aser
talisa Mizoram aser Manipur
nung arrtsü ya iba tesem nung
kin o kin tsüngda mepetmesü
adoker aliba mapang drone
warfare technology shibelentsü,
equipment aser communication
jammers tem assemble asüba
nung densema aliba atema
March ita nungi pur yua liasü.

India nunger
bushisüngdangertemi taoba
mapang ashiba agi, parnok ya
Chin National Front aser Kachin
Independence Army densema
telungpur telok balala nem
tactical combat training
agütsütsü atema Myanmar-i oa
liasü.

United States-i meyipa aoba
sülen VanDyke-i ashiba agi, pa

NIA-i bendanger tenet anema keno benoker aliba agin
tepuokdak ita trok ayuba ya
Ukraine rara dak sendakba
nung Russia tejangraba
densema geopolitical operation
nung shilem ka liasü.

Paisa, pa aser Ukraine
nunger apuba nung
bendangertemi inyaksangshiba
densema lir, ta ashiba den, pai
iba operation ya koda benoka
inyak iba indang osang tejangja
metetdaktsütsü, ta ashi.

Tepuokdak talitsü jenjang
kanga majungba dak sendakba
nung temzüng ozüng dak
ajemdaker mepetmesü
adokogo. Defence counsel-i
Delhi court ka nung ashiba agi,
VanDyke kanga kongranga
kümogo aser gastrointestinal agi
kanga kangshiogo, kechiyong
pai tepuokdak anguba
chiyongtsütem mechiteti liasü.

Defence-i tepuokdak pa
atema balaka sorchiokdaktsütsü
atema temelaba meshiba
magizüki liasü.

NAI-A YA METETTER

TIPLEN :
1. Yiar, 3. Tesola, 7. Yimra,
8. Tangar, 9. Peria, 10. Tanur,
11. Tasen, 13. Lemjem, 15. Tambu,
16. Khuret, 17. Sang.

LANGTSÜNGLEN :
1. Yimti, 2. Amen, 4. Shiner,
5. Alaka, 6. Satan, 9. Putet,
10. Tembar, 11. Tatok, 12. Amang,
14. Jala.

TIPLEN
1. Inyaker ajangtetba - (3)
3. Bangsemo adokdak - (5)
6. Shitak mesüi inyak - (7)
7. Ya mimong nung angur - (3)
9. Reprangzük - (4)
10. Tasola - (5)
11. S _ _ _ _ - (4)
13. Yagi ajak ashioktsür - (3)
15. Ki aokba oset - (7)
17. Ak shi nung inokba tasen - (5)
18. Ishika - (3)

LANGTSÜNGLEN
1. Meshidak - (3)
2. Tanaben soshir - (7)
3. Iba anogo - (4)
4. Meshi - (3)
5. Yagi mi tsükloker - (9)
6. Shi tapu ka - (9)
8. Yagi ayimer saka ozü masü - (3)
9. Ajokba shiruru  ka - (7)
12. Inyaktet - (4)
14. _ _ _ hi - (3)
16. Akümli nungi pilar - (3)

1 2 3 4 5

6 7

8 9

10

11

12

13 14 15 16

17 18

Imphal, Yimpoksüi/
November 10 (Agencies):
Manipur Naga Youth
Organisation (MNYO)-i,
project lemzüktsüba aser sen
entokba indang nüburtem nem
metetdaktsütsü takhangba
agütsüogo. Tenem nung aliba
district  tem dangi yokba
senotsütem tangaleni bener
aoer ta aitsüba mapang ka nung
tang parnoki iba takhangba
agütsüogo.

MNYO sangdong ka ajanga
ashiba agi, "Pride of The Hills"
component of the Special
Assistance to States for Capital
Investment (SASCI) scheme
kübok capital investment fund
tem ya guideline tem anema
amshiogo.

Iba lokti tentet yagi ashiba
agi, development fund tem ya
Kuki nunger aliba tesemtemi
tali yoker aser tanungba tribal
aser Kuki nunger masüba lokti
tentettem sentoka toktsür.

MNYO-isa, VB-GRAM G
scheme benoka inyakba nung
tamakok aika lir ta ashiba den,
züngoksema aliba job card bena
alirtem nem parnok taah anogo
40 nungi 50 tashi menorang
agütsür, ta ashi.

Application kanga upgrade
asüba ajanga menomeyang ya
adoker ta ashiba den kasa
anogo mapa atema taah balala
agütsüba aija liasü.

Maneni MNYO-i ashiba agi,
scheme indang material
component atema taah ya 2023

küm nungi magütsüi arudar aser
iba ajanga local implementing
agency aser vendor tem senotsü
agi kanga timtema arudar.

Parnoki Deputy Chief
Minister Nemcha Kipgen ket
nungi Tribal Affairs aser Hills
portfolio agintsü takhangba
agütsüogo.

Ano MNYO-i, Director aser
Joint Director na ya yimden
yimsüsüba dak sendaka maliba
ketdangsürtemi melentsü
khangogo.

MNYO-i, taah magütsü
aliba tem agütsütsü, taah
mapang shidak nung agütsütsü
aser jila aser yimdak yimtsüng
ajak nung taah agütsüba
inyakyim merek mereka benoka
inyaktsü ayongzükogo.

MNYO-i Tribal Affairs minister mapa nungi agintsü akhang

Guwahati, Yimpoksüi/
November 10 (Agencies):
Assam nung Nagaon district
kübok Mongolbarnü 12:30 ako
meta No. 1 Borghuli yimtsüng
nung ali atema mangatettep
adokba sülen nisung ti yoruogo,
kong injang agi nisung ka yiruba
densema lir.

Iba lendong ya Kaliabor nung
Uluani police station indang
Sullung Police Patrol Post
telongtet nung ataloka liasü.
Yirur alirtem ya Abdul Hakim,
Rafiqul Islam, Rustam Ali,

Ali mechi Nagaon nung nisung ti yirutsü

Yusuf Ali, Atar Ali, Ufaidul
Islam, Asadul Islam aser
Mofizul Islam ta jangjaogo.

Tashishiba balala ajanga
ashiba agi, Ufaidul Islam'er
kinungertemi mangatetep aliba
ali ka agitsü merangba mapang
iba lendong ya ataloka liasü.
Shafiqul Islam den tebur 20
nungi 30 tsüngda iba tesemi ao
aser injang khalokja liasü, ta
osang ajanga metetdaktsü.

Yirur alir rongnung Rustam
Ali-i ashiba agi, pa indang cousin
yagi nisung kar nem taah agütsür

anir arua liasü. Paisa, injang ka
agi pa tenük nung tera agi
mekashi aser injang ka agi pa
tebou tetsüng nung khashi, ta ashi.

Police-i iba tesem nungi
cartridge ana ngutetogo aser
bushisüngdang tenzükogo.
Temulung melemi bilemsang
yagi kidanger yimtsüng nungi
nisung kar nem taah agütsür
anir aru asütsü ta bilemer.

Police-i ashiba agi, ken o
nung Shafiqul Islam densema ali
mali aji mejangja aser tang tashi
nung nisung ka danga pua mali.

1. Mount Saramati
* Height: 3,840 m (12,600 ft) / 3,826 m variant
* Location: Kiphire district (Indo-Myanmar border)

2. Mount Khülio-King (also known as Mt. Khelia King)
* Height: 3,462 m (11,358 ft) (recorded up to ~3,476 m in recent

expeditions)
* Location: Noklak district

3. Mol Len (Mol Len Peak)
* Height: 3,066 m (10,059 ft)
* Location: Meluri district (near the Myanmar border)

4. Mount Japfü
* Height: 3,048 m (10,000 ft)
* Location: Kohima district (Barail Range)

5. Mount Tempü
* Height: 2,994 m (9,823 ft)
* Location: Kohima district

NAGALAND NUNG TENEM TALANGTIBA PONGU:

Mount Saramati

ADVERTISEMENT
The Impur Christian Hospital in collaboration with the National

Ayush Mission, Nagaland is organising a one-day special event
with the theme: HOLISTIC WELLNESS THERAPY CAMP on the
12th  November 2026 in the hospital premises. The following
services will be made available to the public:
1. Holistic Wellness Therapy

• Consultation by AYUSH doctors
• Therapy sessions by qualified Therapist

2. Screening & Check-up
• NCD MO Ayush: BP, Sugar, BMI Check
• Dietician: Diet & Lifestyle Counselling

3. Herbal Medicinal Plant Awareness & distribution of saplings
4. Distribution of IEC materials
Therefore, the community is requested to come and avail the
services that will be provided on that day.

IMPUR CHRISTIAN HOSPITAL
P.O Impur-798615

Email: impurchristianhospital@gmail.com

Dr. Alem Jamir
MEDICAL SUPERINTENDENT

Impur Christian Hospital
Impur, Mokokchung, Nagaland

AO RIJU SANGDONG
Ao Riju-i Achaayanga Agiba Arangtet Tatidang Mongputeni 7-9, 2026

Takok Angurtem Yamai Sangdonger:
ACT 401-402 : Tatidang agütsür : 1   Takok angur : 1

3rd  Division : Roll No.1
ACT 501-502 : Tatidang agütsür :  1   Takok angur: 1

1st  Division: Roll No.  1
ADT 101-103 : Tatidang agütsür: 5   Takok  angur: 4

1st   Division: Roll No. 4
2nd Division: Roll No. 2*, 6 & 7

ADT 201-203 : Tatidang agütsür: 1   Takok  angur: 1
1st  Division: Roll No. 1

ADT 301-303 : Tatidang agütsür: 3   Takok angur: 3
1st  Division: Roll No. 1**, 2 &3

PGDT 601-603 : Tatidang agütsür: 27   Takok angur: 27
1st  Division: Roll No. 2**, 3, 4*, 6*, 7*, 8**, 9*, 10, 11**,
12,13**, 14, 15, 16, 17*, 18*, 20, 21**, 23, 24**, 25, 26* & 27
2nd Division : Roll No. 1, 5, 22 & 28

Temetettsü:
1. PGDT 701-703 nung tatidang agütsür alir item Roll No.tem iba takoker osang

sangdongba anogo nungi ita ka tsüngda tashi  nung Dissertation onük (Soft copy
nung) office tongtsütsüla. Roll No. 1, 2, 3, 5, 6, 7 & 8

2. Roll No. sülen * aliba tetezü marks 80 sür tema anguba tamaitsü alitsü.
3. Takok ngua alirtem atema Marksheet  Yimpoksüi 20, 2026 anogo office nungi

angutsü.

Abu Dhabi, Yimpoksüi/Nov.
10 (Agencies): Ukraine nung
rara tembangtsü asoshi
tezüngzüktep ka yanglutsü aser
Europe nung security guarantee
alitsü ta taoba hopta US Tir
Donald Trump-i ashiba sülen
US tetsüngtai ia February ita
sülen tang mezüngbuba Russia
aser Ukraine ketdangsürtem
Abu Dhabi nung Mongulbarnü
ajurutepogo.

US envoy Jared Kushner-i
delegates dang ashiba agi, tawa
linük anaprong den jembishinü
akaba nung metokmeperi
jangjateta ajemdaktsüogo aser
yimjung asoshi Trump-i
bendanga agütsür inyaker.

"Rara tembangtsü asoshi
lenmang bushitsü atema pai
onok dang alia inyaktsü ashi
saka linük anati inyaktettsü
asoshi lenmang bushi tenzüktsü
jenjang tuluba nung yutsür," ta
Kushner-i senden tenzükdang
ashi.

Ajisüaka Russia-i tashi ajak
amshia amak tenzüker küm
pezü ser tesadang dak tali
arudang aser Russian sepaitemi
linük shilem pongu shi
amokbanger liaka aser Trump
teimla liaka Moscow aser Kyiv
tsüngta tepila tulu lir.

Russian delegation tekolakba
Vladimir Medinsky-i, linük
anaprong nüburtem tejangraba
nung yimjung tsütsü terenlok
alitsü Moscow teimla lir, ta ashi.

US-i asendenshir mera tasen
agiba ajanga European
ketdangsür temi World War II
sülen Europe nung rara
tesashitiba tembangtsü
meranga jembishinü nung shilem
aginer.

Senden tongtipa
metenzükdang Ukraine nunger
temi European, NATO aser EU

ketdangsürtem aser American
envoys Kushner aser Steve
Witkoff den senden balala mena
liasü.

European security tebilemtsü
mebenteti Ukraine nung
yimjung talangka malitsü aser
iba atema Europeans tem
adentsü nüngdaker, ta France-i
ashir.

Russia-i Ukraine aser
America nunger den senden
amendang Europeans asoshi
menden menüngdaker ta jangja-
jangja shia lir.

Jembishinü tenzüktsü lia, iba
rara tembangtsü Washington-i
teimla tajung angur aser linük
anaprong raraba agi
anibelematokogo, ta Trump-i
shia liasü. Taoba hopta White
House nung Russia Tir Vladimir
Putin indang envoy den jurila
ajurutepa senden amenba sülen,
yimjung tezüngzüktep ka yakta
adoktsü, ta Trump-i takzüa liasü.

Trump-ibo tezüngzüktep ka
terenemleni arur ta aiben shia
lir, saka tang tashi tezüngzüktep
kata meyanglutet. Ajisüaka
Washington-i ita ishika Iran nung
rara dak ranglokba sülen tawa
jembishinü tali akumer.

Yimjung tezüngzüktep ka
meyangludang Ukraine-i
anüdoklen Donbas region
ajunga bendanga agütsütsüla ta
Putin-i jembia aruba
melenshitsü mulungba yimjak
nung mangashi.

Ukraine Tir Volodymyr
Zelenskyy yagi par sepaitemi
takum bendanga agüja
kumzüka ayuba ali agütsütsü
memulunger.

Front-line tsütsü Russia
nungeri alinü agiyonga aruba
taküm tajemba lir, saka
Moscow-i Ukraine nunger
yimtitem aser energy facilities

nung bomb poklokja amaker
aser Ukraine-ia Russia linük
telunglen oil refineries aser
tanga ki o jen nung amakba tali
kumogo.

Russian delegation nungi
osang ka ajanga ashiba agi,
rara  sülen Europe atema
security framework nung
tongtipang teinyaktsütem
angatetteptsü ya tongtipangtiba
onük asütsü ama Russia-i
amanger.

Donbas nung mijang atuba
tesem, Donetsk nung tesem kar
tanaben agitetba densema tang
tongpang nung junga raratetba
mechi jembishinü asünunga
Ukraine jenjang tajungba
akumer, ta Zelenskyy-i ashir.

"Tang Ukraine sepaitemi
Ukraine jembishinüba jenjang
tashi taitba kumdaktsür," ta pai
aonungshi video ajanga jembiba
nung Hombarnü ashi. Russia
tamakok ajurur ta pai ashi, koba
Moscow-i magizüker, aser
Washington dang rara
tembangtsü asoshi Kremlin
mesüzüktsü ajungshia liasü.

Zelenskyy aser Putin nati
litsü tilala agüja atsüanem kaa
tezüngzüktep yanglutsü
mulunga lir ama US ken o
jembirtemi amanger, ta US
ketdangsür kati ashi.

Tang benoka aliba
tezüngzüktep nungya Ukraine-
i aginüba ama rara tembangtsü,
security guarantees agütsütsü
aser EU nung adentsü lenmang
lapoktsü.

Ukraine ketdangsür katibo
sorkari iba ama atsüanem
akatsü mejembitsü ta ashi.
Litsü-lika onük ya lenirtem
jenjang nung Ukraine asoshi
security guarantees tapet agütsü
nungang jembitsü, ta
ketdangsüri ashi.

Walikale, Yimpoksüi/Nov.
10 (Agencies): Democratic
Republic of Congo nung
tasümaitba, tanishir i ashi
mangaba aser totuyuba sülen
manidakba mechi sepai 66 nem
tasüba temerenshi agütsü, ta
osang ajanga ashir.

DR Congo anüdoklen North
Kivu province kübok Walikale
nung military court ka nung
sepai 71 indang ken o jembiba
sülen iba obendang ya agütsü.
Sepai pezü temeden angu aser
ka küm ter tepuokdak ayutsü
obendang agütsü.

DR Congo anüdoklen
telungpur den tongpang raraba
mapang ka nung sepaitem
yimya tajungba kumdaktsütsü
tebilemba nung ken o ya jembi
ta army temi ashi.

Iba region nungya küm aika
rara agi sünger liasü aser tang
tashi sorkar meyong sepaitem
aser Front for the Refoundation
of the Nation (FRN) tsüngta
maneni rarar. FRN ya sorkar
anemba coalition ka lir, kong
M23 telok dena lir.

Sepaitem ya October 20 nü
Walikale nung apu ta ashir,
kong parnok ya FRN fighters
den raradang parnok aliba
tesem nungi jena ao ta tai
tonglokja liasü.

Congolese army temi M23
densema telungpur telok balala
den raraba nung yimya
majungba aser tebenja aliba agi
timtem ajurua arur.

Sorkari M23 ya kidanger
Rwanda-i yarir ta aiben tai
tonglokja lir, aser kuli jenti liaka
Kigali aser item telok yagi
magizüker.

Yimya shidak mamshiba
asoshi army tem mapang
talangka nungi tenüng sena
arur aser sepaitemi taa shidak
magütsüba aser hadir abensa
maliba indang aitsür.

Taoba ita telungpur den
raraba mapang tongpang nungi
jena aoba sülen iba mesük tasü
maitba ken o nung sepai 27
nem tasüba temerenshi agüja
liasü.

March 2024 nung DR
Congo-i tasüba temerenshi

nung küm 20 tashi tatok agüja
aruba agiena mitkar tsüngta
ashi-külaker agientsü asoshi
iba ozüng nüngdaker ta ashi.

Telungpur telok nung
adener, sorkar  anema
nokdaker aser ashikülak mapa
inyakba aser war cr imes
asoshia tasüba temerenshi ya
agütsütsü ta sorkari ashir.

Tasüba temerenshi
agütsütsü telemtetba agiba ya
rights groups temi kanga aitsü.
Ajisüaka tang tashi yimjak nung
iba ozüng agi merenshiba mali.

2025 küm tenzükba sülen
sepai 507 ken o nung aitsü aser
yangji parnok 381 nem tasüba
temerenshi agütsütsü obendang
agüja liasü, ta ashir.

2025 küm October ita nunga
taoba Congolese tir Joseph
Kabila ya war crimes aser
ashikülak mapa inyakba nung
tai tonglokja pa meliaka tasüba
agi merenshitsü obendang
agüja liasü. Pai item taitsüba
magizüker, saka okadaki maru.
Iba sülen pa ya FRN lenir
kumogo.

Ita toku nung tang mezüngbuba Russia aser Ukraine yimjung ken o jembir

Tasümaitba mechi DR Congo nung sepai 66 nem tasüba temerenshi agütsü
Sd/-

Rev. Prof. Rongsen Lkr
Chairman

Sd/-
S.Wati Ozüküm

Secretary

Sofia, Nov. 10  : Bulgaria southeast tsütsü Yambol anasa
Trakia motorway nung gari tsüktepba tesem nung tangokba
noksa ka yangi angur. Mongulbarnep iba lenmang nung
anatsülen nungi gari aika tsüktepa nisung 11 asü aser 48
yiru. Iba tesem nung nisung ter asü aser ka mapang tatsüka
lir mozü kidang asü, ta Bulgarian Deputy Minister of Interior
Kaloyan Kaloyanov-i osangbener senden ka nung ashi.

mailto:impurchristianhospital@gmail.com

"Takum ya shisa akar asoshi pungmang
ka, tamashir asoshi asaya ka, takar
asoshi temenünütsü ka aser sensaker

asoshi timtem ka lir."

B I L E M D A N G A N G

Hornbill benjung mapang table tennis championship asayatsü Raul 2nd-division club Real Oviedo coach kümogo

Yimpoksüi/November 10,
2026 (Agencies): Taoba
mapang Real Madrid striker
Raul Gonzalez, Spanish second-
division club Real Oviedo indang
coach kümogo.

"2028 küm June ita tashi
first-team coach asütsü atema
Raul anisemtsü asoshi Oviedo-
i tenangzüktepba ka yangluogo,"
ta club sangdong ka ajanga
metetdaktsü.

Oviedo pur ya taoba season
La Liga nungi relegate asü aser
team tang table nung jenjang
tekububa nung aliba mapang
parnoki Hombarnü coach Julian
Calero mapa nungi anentsüogo.

"Ni squad nung asayartem
akhümtsübur, saka parnoki
akokba tashi bendanga agüja
asayatsü akhanger," ta Raul-i
ashi.

"Team-i mezüngbuba minute
nungi tatembangbuba tashi
takok asoshi meranga
asayatsüla, ajita asünung dang
fan tem parnok agi nema
dangtettsü," ta paisa shisem.

Arishi küm 49 tain coach ya
2019 nungi 2025 tashi Real
Madrid indang reserve team
coach liasü.

Asayar ka ama Raul-i Real
Madrid nungi La Liga trokben
aser Champions Leagues
asemben kokogo. Iba sülen pa

Schalke, Al Sadd aser New
York Cosmos nungi asaya liasü.

Pa ya Spain team nunga
kanga tongtibang asayar ka liasü
aser pa national team nungi 102
ben asayaogo aser iba mapang
goal 44 idakja liasü.

Kasa mapang nung
Sassuolo-i Hombarnü Alberto
Aquilani mapa nungi anentsüba
sülen pa ya tang asaya aliba
season nung head coach tem
mapa nungi anentsüba Serie A
club trokbuba kümogo.

Aquilani ya season tatemi
shim aser asaya 13 sülen mapa
nungi anentsüogo. Sassuolo pur
asaya pongu atonga makokba
sülen tang Italian top-flight table
nung jenjang 17buba nung aliba
mapang pa mapa nungi
anentsüogo.

Taoba mapang Liverpool,
Roma aser Italy midfielder
Aquilani-i taoba season
Catanzaro pur Serie B play-offs
tashi aniba sülen pa nem iba
mapa agüja liasü.

Taküm Seria A nung
Fiorentina-i Fabio Grosso-a
mapa nungi anentsüogo.

Maneni French club Lyon-i
Spain nunger Carlos Vicens den
coach mapa atema ita 18 asoshi
tenangzüktepba yangluogo, ta
club sangdong ka ajanga
metetdaktsü.

Dimapur, Yimpoksüi/
November 10 (TYO):
Northeast India Academy of
Performing Arts (NIAPA)
Khelo India Centre-i ayongzüka
1buba NIAPA HORNBILL
SMASH asayatsü, koba table
tennis championship ka lir. Iba
asayamung ya December 3
nungi 5 tashi NIAPA Table
Tennis Indoor Stadium, 4th Mile,
Agri Expo Site, Chümoukedima
nung asayatsü.

Iba asayamung ya Nagaland
sorkar tawabangba kübok
Hornbill benjung nung shilem ka
ama Department of Youth
Resources & Sports aser
Department of Tourism na den

longjemer ayongzüka asayatsü.
Anogo asem asayatsü aliba

asayamung ya, state balala
nungi table tennis asayartem
longjemdaktsütsü, tokteptsü
atema sabang ka agütsütsü,
sensaksemtsü aser sobaliba
angazükteptsü nükjidong nung
ayongzükogo.

Iba asayamung nung tebur
aser tetsür kija asaya, tebur aser
tetsür tarep asaya, tarep
temeyoktepba asaya, Under-17
tebur aser tetsür kija asaya,
Under-15 tebur aser tetsür kija
asaya aser 75+ (combined age)
tarep asaya asayatsü.

NIAPA ya züngoksema aliba
lokti tentet ka lir, koba 2003 küm

July 31 nü amenoka liasü. Iba
lokti tentet ya Ministry of Youth
Affairs and Sports, Government
of India-i 2022 küm agizükogo,
aser Chümoukedima district
nung parnok indang Table
Tennis Centre ya Khelo India
Centre ka ama agizükogo.

Iba academy yagi 2021 küm
nungi tenzüka tang tashi nung
NIAPA Northeast Open Table
Tennis Championship ponguben
ayongzüka asayaogo. Iba
asayamung ajanga asayartem
nem toktepba asayatsü asoshi
sabang tajung agütsüogo aser
Northeast nung TT asaya
ajungkettsü aser terelok atema
teyari tulu agütsüogo.

HORNBILL SMASH
ayongzükba ajanga Hornbill
benjung mapang saisabongtem
taliba atsülanga aotsü iba
Centre timla lir.

Asayamung nung shilem
agitsü jangrartem dang tenüng
züngoksemtsü aser osang
tejangjaba agitsü atema item
number: +91 9856446674 / +91
9233722116 mesüra email
neperformingarts11@gmail.com
ajanga tongteprateptsü
metetdaktsüogo.

Nagaland nung alirtem dang
November 26 nü tashi nungbo
pei tenüng züngoksemtsü
mepeshia metetdaktsüogo.

Yimpoksüi/November 10,
2026 (Agencies): Rishabh
Pant Brehostibarnü New
Zealand-i aotsü renema lir
aser pa adenba ajanga India
Test  team tashi ta itba
kümdaktsütsü imlar. Pant ya
Centre of Excellence (CoE)
nung Bodhbarnü obligatory
match simulation session ka
agitsü.

Pant temang tajungba
akümba agi CoE medical staff
temulung süogo.  Pant ya
October  ita  mezüngbuba
hopta Irani Cup asayaba
mapang yiruba sülen temang
anepalua liasü.

Test team nung tanungba
asayartem New Zealand nung
adenshia Test ana asayatsü
aliba atema renmshia asaya
aika nung shilem agidar,
a jisüaka Wellington nung
November  19 nü nungi
mezüngbuba Test asaya

atema renemtsü asoshi Pant
atemabo hopta ka shi dang
anunga lir.

Pant-i, NZ den test masaya
tsüngda renemshia atatsü
asoshi asayar shimertem dang
New Zealand nung India A
team asaya aliba nung shilem
agidaktsütsü atema mepeshi.
Iba Test asayamung ya India
asoshi World Test
Championship (WTC) atema
kanga tongtibang lir.

Ajisüaka team management
den kanga junga sendaktepa
aliba source kati ashiba agi,
Pant ya tajangshiba aika bena
aliba asayar ka lir anungji pa

mezüngbuba Test a tema
renemer atatettsü.

"Mapang talangka lir tang
mezüngbuba Test asayartem
asayamung ka atema
renemshitsü asoshi mapang
peria nguogo. Pa ya Australia
aser England nung oa asayaba
team nung densema liasü,
kong India team linük nung
anenba sülen hopta ka tsüngda
Test asayatem asaya liasü," ta
source yagi TOI dang ashi.

Ajisüaka team
management-i Pant den
külemi Dhruv Jurel-a
a s a y a d a k t s ü t s ü
masayadaktsütsü mejangja.

ISSF World C'ship: India tetsür team-i gold angu

Simulation sülen Rishabh Pant New Zealand-i aotsü
Yimpoksüi/November 10,
2026 (Agencies):
Mongolbarnü ISSF World
Championships nung Esha
Singh-i anir India tetsür 25m
pistol team-i gold medal
nguogo. Esha aser Olympic
medallist Manu Bhaker
naprongla kija asaya final
atema qualify süogo.

Esha ya India  tsürtem
rongnungi pistol shooter tem
rongnung tajungiba ka lir aser
lai qualification nung point 590
ngua India tsürtem rongnungi
point timtiba angu. Manu-ia
point 587 aser  Divya
Subbaraju-i point 584 ngua
parnok asem senteper point
1761 angu aser gold medal
nguogo.

Iba asaya nung South
Korea-i point 1748 ngua silver
medal aser Vietnam-i (1745)
bronze medal ngua liasü.
Team-i takok tajung ngua
asayaba dang masü Esha aser
Manu na kija asaya final atema
qualify sütetogo aser  iba

ajanga ano medal angutsü
atema India  nem timla
agütsüba dang masü saka 2028
Los Angeles Olympics atema-
a quota kabosa angutsü
maongka lir.

Arishi küm 21 tain Esha-i
individual qualification nung
point 590 ngua tasembuba nung
tembang. La Germany tsür
Doreen Vennekamp (592) aser
Hungary tsür Veronika Major
(591) na sülen tasembuba nung
liasü.

Hombarnü Precision round
nung point 292 dang anguba
sülen Esha-i Mongolbarnü
Rapid round nung kanga junga
asayaogo. Rapid round nung lai
point 100, 98 aser 100 ngua
liasü.

Manu-ia Precision round
nung point 289 dang ngutet,
saka Rapid round nung point
99, 99 aser 100 ngua ajak
senteper point 587 angu aser
la trokbuba nung tembanga
liasü.

Kasa mapang nung Divya-
a tera agi dang kija asaya final
atema qualify mesütet. La
qualification nung 10buba nung
tembanga liasü.

Kija  asaya final nung
asayatsü atema qualify asüba
sülen Olympic quota ka
angutsü atema India timla lir.
Iba asaya nung medal anguba
asayar asemi pei linük atema
quota kaka ngutettsü.  Iba

tetezü Esha aser Manu nati
medal ngura India quota ana
angutsü.

Jaypal Malviya-i,  iba
asayamung nung India atema
quota ka ngutsüogo. Pai tebur
10m air pistol asaya nung silver
medal ngua pa ya Los Angeles
Games atema linük nungi quota
angur  mezüngbuba asayar
kümogo.

